
dakShiNAmUrtistotra from Suta Samhita

દક્ષિણામૂર્તિસ્તોત્રં   સૂતસંહિતા

પ્રલમ્બિતજટાબદ્ધં ચન્દ્રરેખાવતંસકમ્ ।
નીલગ્રીવં શરચ્ચન્દ્ર-ચન્દ્રિકાભિર્વિરાજિતમ્  ॥ ૧॥
ગોક્ષીરધવલાકારં ચન્દ્રબિમ્બસમાનનમ્ ।
સુસ્મિતં સુપ્રસન્નં ચ સ્વાત્મતત્ત્વૈકસંસ્થિતમ્॥ ૨॥
ગઙ્ગાધરં  શિવં શાન્તં લસત્કેયૂરમણ્ડિતમ્ ।
સર્વાભરણસંયુક્તં સર્વલક્ષણસંયુતમ્॥ ૩॥
વીરાસને સમાસીનં વેદયજ્ઞોપવીતિનમ્ ।
ભસ્મધારાભિરામં તં નાગાભરણભૂષિતમ્॥ ૪॥
વ્યાઘ્રચર્મામ્બરં શુદ્ધં યોગપટ્ટાવૃતં શુભમ્ ।
સર્વેષાં પ્રાણિનામાત્મ-જ્ઞાનાપસ્માર-પૃષ્ટતઃ॥ ૫॥
વિન્યસ્તચરણં સમ્યગ્ જ્ઞાનમુદ્રાધરં હરમ્ ।
સર્વવિજ્ઞાનરત્નાનાં કોશભૂતં સુપુસ્તકમ્॥ ૬॥
દધાનં સર્વતત્ત્વાક્ષમાલિકાં કુણ્ડિકામપિ  ।
સ્વાત્મભૂતપરાનન્દપરાશક્ત્યર્ધ-વિગ્રહમ્॥ ૭॥
ધર્મરૂપવૃષોપેતં ધાર્મિકૈર્વેદપારગૈઃ   ।
મુનિભિસ્સંવૃતં માયાવટમૂલાશ્રિતં શુભમ્॥ ૮॥
ઈશાનં સર્વવિદ્યાનામીશ્વરેશ્વરમવ્યયમ્ ।
ઉત્પત્ત્યાદિવિનિર્મુક્તં ઓઙ્કારકમલાસનમ્॥ ૯॥
સ્વાત્મવિદ્યાપ્રદાનેન સદા સંસારમોચકમ્ ।
રુદ્રં પરમકારુણ્યાત્સર્વપ્રાણિહિતે રતમ્॥ ૧૦॥
ઉપાસકાનાં સર્વેષામભીષ્ટસકલપ્રદમ્ ।
દક્ષિણામૂર્તિદેવાખ્યં   જગત્સ્વર્ગાદિકારણમ્॥ ૧૧॥

દક્ષિણામૂર્તિસ્તોત્રં   સૂતસંહિતા

સમાગત્ય મહાભક્ત્યા દણ્ડવત્પૃથિવીતલે ।
પ્રણમ્ય બહુશો દેવં સમારાધ્ય યથા બલમ્॥ ૧૨॥
રુદ્ર યત્તે મુખં તેન દક્ષિણં પાહિ મામિતિ ।
ઉક્ત્વા પુનઃ પુનર્દેવં પૂજયામાસ ભક્તિતઃ॥ ૧૩॥
॥ ઇતિ સૂતસંહિતાન્તર્ગતમ્ દક્ષિણામૂર્તિસ્તોત્રમ્  ॥

